
M. Claude Wiseler, Président | Merci, Här Minister.
Da komme mer zur leschter Fro vun haut de Mëtten, 
der Fro Nummer 375 vum Här Tom Weidig un den 
Här Inneminister iwwert den Impakt vun de Pläng 
a Spuenien, fir den illegale Migranten, déi am Land 
sinn, e reguläert Openthalts- an d’Aarbechtsrecht ze 
ginn. Här Weidig, Dir hutt d’Wuert.
– Question n° 375 du 7 juillet 2026 de M. Tom 
Weidig relative à l’impact de la régularisation 
des migrants en situation irrégulière en Espagne 
sur le Luxembourg, adressée à M. le Ministre des 
Affaires intérieures
M. Tom Weidig (ADR) | Merci, Här President. Här 
Minister, dëst Joer huet déi sozialistesch spuenesch 
Regierung e kontroverse Regulariséierungspro-
gramm fir Migranten, déi illegal ouni Openthaltsrecht 
a Spuenie liewen, lancéiert.
Une voix | Très bien!
M. Tom Weidig (ADR) | Bis elo goufen 1,2 Milliou-
nen Ufroen agereecht. Bei der Presentatioun vum 
Programm war nëmme Rieds vun enger hallwer 
Millioun. Déi betraffen illegal Migrante kréien eng 
Wunn- an Aarbechtserlabnis fir ee Joer. Mëttelfristeg 
féiert et zu enger permanenter Wunn- an Aarbechts-
erlabnis, an duerno zur spuenescher Nationalitéit. Da 
sinn et EU-Bierger.
D’Europäesch Kommissioun ass besuergt, dass 
d’Moossnam net am Aklang mam Geescht vun der 
EU-Migratiounspolitick ass. Souwuel de Manfred 
Weber, de Fraktiounspresident vun Ärer Europä-
escher Vollekspartei, wéi och d’Giorgia Meloni, där 
hir Partei mat der ADR bei den Europäesche Konser-
vativen a Reformisten ass, sinn och besuergt iwwert 
d’Konsequenze fir de Schenge-Raum ...
(Interruption)
... an deen neie Migratiouns- an Asylpakt.
An engem Interview sot de Manfred Weber: „Wenn 
sie alle Illegalen, die heute in Spanien sind, legalisie-
ren, dann sind das nicht die Personen, die wir brau-
chen. Wir brauchen qualifizierte Leute, die wirklich zu 
unserem System beitragen können, und das passiert 
in Spanien nicht.“
M. Sven Clement (Piraten) | Dat war net den Här 
Weber.
M. Tom Weidig (ADR) | A weider: ...
M. Claude Wiseler, Président | Wannechgelift, den 
Här Weidig huet d’Wuert.
M. Tom Weidig (ADR) | „Wenn Spanien das macht, 
haben sie das Recht auf Freizügigkeit. Sie können 
nach Frankreich gehen, nach Belgien, nach Polen. 
Deshalb ist es ein Thema für uns alle. Eine Massen-
legalisierung von einer Million Menschen in wenigen 
Wochen ist kein normales Verfahren. Ich hoffe, dass 
das nicht zu einem normalen Verfahren wird.“
(Interruptions)
Lëtzebuerg huet och traditionell fir eng koordinéiert 
europäesch Migratiounpolitick plädéiert. Duerfir 
meng Froen un Iech, Här Minister: Deelt Dir dem 
Manfred Weber seng Suergen? Wat fir eng Positioun 
huet d’Regierung op deem Punkt op EU-Niveau? Ver-
urteelt d’Lëtzebuerger Regierung dëse spueneschen 
Alleingang? Géift Dir eventuell Sanktioune géint 
Spuenie mat ënnerstëtzen?
Plusieurs voix | O!
M. Tom Weidig (ADR) | An dat Zweet: Wat kéint den 
Impakt fir Lëtzebuerg sinn? Hutt Dir Iech mat Äre Leit 
am Ministerium doriwwer Gedanke gemaach? Kën-
nen déi Leit lo legal op Lëtzebuerg kommen? Kënne 

se lo hei eng Aarbecht unhuelen ouni Visa-Prozedur? 
Kënne se ...
M. Claude Wiseler, Président | Här Weidig, Dir misst 
zum Schluss kommen, wannechgelift.
M. Tom Weidig (ADR) | ... an eise Sozialsystem era-
kommen?
Ech soen Iech Merci fir Är Äntwert.
M. Claude Wiseler, Président | Merci, Här Weidig. 
D’Wuert huet elo den Inneminister.
M. Léon Gloden, Ministre des Affaires intérieures | 
Merci fir déi Fro.
Éischtens bewäerten ech net national Mesüre vun 
engem anere Land. Lëtzebuerg mécht keng grouss 
Regularisatioun. Ech hunn dat e puermol gesot. Mir 
schaffe ganz gutt mam Forum ONG, fir eenzel Fäll ze 
regulariséieren, an der Moyenne regulariséiere mer 
hei zu Lëtzebuerg ëm déi 100 Fäll.
Stand haut gëtt et och keng negativ Konsequenze 
vun der Decisioun vu Spuenien op Lëtzebuerg. Au 
contraire, Spuenien ass dat Land mat enger héijer 
Zuel vun Arrivéeën, dat am beschte mat Lëtzebuerg 
kooperéiert, wann et drëm geet, Demandeuren, also 
Dubliners, zréckzehuelen.
Mir haten och ëmmer mat Spuenien en Alliéierten, 
wann et ëm oppe Grenzen am Schenge-Raum an 
d’Stäerkung vun de Baussegrenze gaang ass. Dofir 
wäert och Spuenien héchstwarscheinlech alles maa-
chen, fir datt et keng negativ Konsequenzen op déi 
fräi Circulatioun an der EU gëtt.
Wann een en Titre de séjour a Spuenie kritt, wat 
kann déi Persoun maachen? Ben, déi kann als Tourist 
duerch Europa reesen, wéi jiddereen, dee sech legal 
an engem Land ophält. Et gëtt awer kee Recht op Néi-
erloossung an engem aneren EU-Land, well wann een 
dat wëll, da muss een eng Demande an deem Land 
maachen an d’Konditiounen erfëllen, fir eeben deen 
Titre an deem anere Land ze kréien.
Dës Reegele si fir jiddwereen d’selwecht an der gan-
zer EU. A falls Leit géife mat engem Titre aus Spue-
nien op Lëtzebuerg kommen an Asyl froen, da spillt 
den neien Asylpakt. An do sinn d’Reegele ganz kloer: 
Spuenien ass responsabel fir deen Traitement. An an 
deem Beräich, wéi gesot, ass och eis Kooperatioun 
mat Spuenie ganz gutt.
Merci.
M. Claude Wiseler, Président | Merci, Här   Minister. 
Domat wäre mer um Enn vun eiser Froestonn 
ukomm.

7. Dépôt d’une proposition de loi par M. 
Yves Cruchten

Éier mer zum nächste Punkt, der Interpellatioun vun 
der Madamm Bofferding, kommen, hunn ech eng 
Demande de prise de parole vum Här Yves Cruchten 
fir den Depôt vun enger Proposition de loi an enger 
Motioun, wann ech dat richteg verstanen hunn.
(Interruption par M. Yves Cruchten)
Dir maacht dat vu wou Der wëllt, Här Cruchten, mee 
vu datt et der zwou sinn, hutt Der besser, heihinner ze 
kommen. Dat ass vläicht méi einfach fir ... Voilà, Dir 
hutt d’Wuert.
Exposé
M. Yves Cruchten (LSAP), auteur | Villmools merci, 
Här President. Déi Proposition de loi hei geet eigent-
lech zréck op eng Diskussioun, déi mer hei – Dir 
kënnt Iech erënneren – viru gutt 14 Deeg gefouert 
hunn, wéi mer iwwert d’Studentebäihëllefe geschwat 
hunn. Dunn hate mer jo driwwer diskutéiert, ob mer 
net awer am Gesetz eng Ongläichbehandlung géife 

feststellen tëscht de Studenten, déi zu Lëtzebuerg 
studéieren, an de Studenten, déi am Ausland stu-
déieren, wëssend, dass Lëtzebuerger Studenten, déi 
an d’Ausland studéiere ginn, eng zousätzlech Primm 
kréien op hir Bourse.
An deemools hat de Ben Polidori d’Madamm 
Minister gefrot, ob se géif drun denken, déi On-
gläichbehandlung opzehiewen. Du koum ganz kloer 
d’Äntwert vun der Regierung: Nee, dat wéilte se net. 
Si wéilte schonn en Ënnerscheed maachen tëscht 
de Studenten, déi an d’Ausland studéiere ginn, an 
deenen, déi hei zu Lëtzebuerg bleiwen.
Do stelle mer natierlech fest, dass och e Lëtzebuer-
ger Student awer eventuell, deen hei zu Lëtzebuerg 
wunnt – ech denken u vläicht éischter een, deen zu 
Wolz, zu Ëlwen, zu Clierf wunnt, dee vläicht zu Esch 
op d’Universitéit geet –, awer vläicht och déi sel-
wecht Käschte wäert hu wéi een, deen op Tréier oder 
op Maastricht oder op Paräis studéiere geet, wann e 
muss e Loyer bezuelen.
An op Nofro hin hat de Ben Polidori d’Madamm 
Minister gefrot, ob se da vläicht gewëllt wär, wann 
d’Regierung net wéilt un d’Studenteprimm goen, ob 
se dann net wéilt d’Subvention loyer opmaachen, fir 
dass och d’Studente kéinten dovunner profitéieren. 
Dorobber koum keng Äntwert. Och op d’Nofro hi 
koum keng Äntwert. An doropshin hu mer dann de-
cidéiert, déi Proposition de loi hei ze maachen, déi 
eigentlech déi Ongläichbehandlung vun de Lëtze-
buerger Studenten aus der Welt schafe wëll.
Am Gesetz iwwert d’Subvention loyer sinn d’Stu-
denten zwar net d’office ausgeschloss, mee bei de 
Konditiounen, déi ee muss erfëllen, fir d’Subven-
tion loyer ze kréien, ass eng Konditioun derbäi, déi 
hinnen et ganz schwéier mécht: Dat ass déi, dass 
ee muss eng Pai hunn, e reegelméissegt Akommes. 
An dës Proposition de loi mécht eigentlech näischt 
aneres wéi ze froen, dass deen doten Deel vun de 
Konditioune fir d’Lëtzebuerger Studenten, déi hei zu 
Lëtzebuerg op enger Héichschoul ageschriwwe sinn, 
net gëllt, dass dee Passus fir si net gëllt, fir dass och si 
kënnen hei zu Lëtzebuerg en Appartement, e Studio, 
e klenge Studio lounen an dann hei zu Lëtzebuerg 
och eng Subvention loyer kënne kréien, sou wéi hir 
Kolleegen déi och kréien, wa se am Ausland sinn. Déi 
zwou Primme sinn en plus nach quasi vergläichbar 
vun de Montanten hier, soudass mer domadder déi 
Ongläichbehandlung kéinten aus der Welt schafen.
An ech wär frou, wa mer dëst kéinte séier stëmmen 
an Är Ënnerstëtzung géife kréien dofir.
8786 – Proposition de loi modifiant la loi modifiée du 7 
août 2023 relative aux aides individuelles au logement
Plusieurs voix | Très bien!
M. Claude Wiseler, Président | Merci, Här Cruchten. 
Dir hutt mer elo déi zwou Saache ginn.
M. Yves Cruchten (LSAP), auteur | Nee, eng. Oder 
dach. Ech hunn Iech déi …
M. Claude Wiseler, Président | Da bräicht ech och 
déi aner.
M. Yves Cruchten (LSAP), auteur | Voilà.
M. Claude Wiseler, Président | Villmools merci.

8. Dépôt d’une motion par M. Yves 
Cruchten

Exposé
M. Yves Cruchten (LSAP), auteur | Voilà. Dann 
hunn ech nach eng Motioun zu engem ganz aneren 
Theema. Ech maachen et ganz kuerz.




